
Til fundarins var boðað með eftirfarandi dagskrá:

1. Starf ráðgjafarnefndar og fagráða 
2. Stefnumótun um námsgögn  
3. Verkefni um vellíðan nemenda 
4. Önnur mál 

 
 Fundargerð síðasta fundar. Fundargerð samþykkt.  

1. Starf ráðgjafarnefndar og fagráða 
Valgerður Rún Benediktsdóttir kynnti lögfræðiálit á hlutverki ráðgjafarnefndar. Fram kemur í 
lögskýringargögnum að verið er að hverfa frá því að hafa sérstaka stjórn yfir stofnuninni. Hjá sumum 
öðrum stofnunum, s.s. Fjármálaeftirliti, er stjórn skipuð af ráðherra sem ber ábyrgð á starfi 
viðkomandi stofnunar. Svo er ekki með Menntamálastofnun þar sem forstjóri ber ábyrgð á 
starfseminni og heyrir beint undir ráðuneytið. Hlutverk ráðgjafarnefndar Menntamálastofnunar er 
því afmarkað við það sem tiltekið er í lögum ,,að vera forstjóra til ráðgjafar um langtímastefnumótun 
um starfsemi stofnunarinnar“ 
 
Bent var á að skoða þurfi í þessu ljósi hvaða atriði eigi að setja á dagskrá ráðgjafarnefndarinnar og 
afmarka þurfi umræðu hennar við langtímastefnumótun. Ræða ætti hlutverk stofnunarinnar varðandi 
alþjóðlegar rannsóknir, gagnasöfnun um menntamál o.s.frv. Fram kom að hægt væri að skýra stöðu 
nefndarinnar í reglugerð um stofnunina og útskýra verksvið frekar. Nefnt var að þó svo að fulltrúar í 
ráðgjafarnefndinni væru tilnefndir af hagsmunaaðilum væru þeir ekki að gæta tiltekinna hagsmuna í 
nefndinni.  Tekið var fram að það væri ekki hlutverk ráðgjafarnefndar að ræða málefni eins og 
framkvæmd samræmdra prófa líkt og gert hefði verið á síðasta fundi.  
 
Rætt var um hlutverk og starf fagráða stofnunarinnar. Lýst var yfir áhyggjum hversu starfslítil fagráð 
stofnunarinnar væru og fáir fundir haldnir. Litlar leiðbeiningar eru í reglugerð um fagráð hvert er 
hlutverk þeirra og rætt um hvort þau ættu að setja sér verklagsreglur. Nefnt var að kannski væri hægt 
að skoða starf fagráða í tengslum við langtímastefnumótun. Fram kom að auk þeirra fagráða sem 
tiltekin eru í reglugerð eru starfandi fagráð eineltismála auk samráðshóps og sérfræðingahóps um 
samræmd könnunarpróf. Menntamálastofnun mun taka athugasemdir varðandi fagráðin til 
athugunar. 

2. Stefnumótun um námsgögn  
Erling Erlingsson kynnti verkefniságrip um gerð útgáfustefnu. Stofnunin vinnur enn samkvæmt 
áherslum Námsgagnastofnunar en útgáfustefnan mun leysa þær áherslur af hólmi. Til stendur að 
ráðuneytið hefji mótun stefnu um námsgögn fyrir leik-, grunn- og framhaldsskóla. Sú stefna mun 
móta þann ramma sem Menntamálastofnun starfar innan og útgáfustefnan verður unnin innan hans. 
  
Næstu skref er að hafa samband við haghafa og fá þá að borðinu við mótun útgáfustefnunnar. Einnig 
er verið að skoða tæknilegar forsendur námsgagnagerðar. Haldin verður ráðstefna þann 1. desember 
nk. sem markar upphaf gerð útgáfustefnu og verður nefndarmönnum boðið á þá ráðstefnu.  
Útgáfuáætlun verður síðan unnin til árs í senn útfrá útgáfustefnu. Samkvæmt núverand fyrirkomulagi 
er áætlunin unnin í samráði við faghópa kennara, háskólafólk og eftir ábendingum frá almennum 
kennurum. Tekin hefur verið upp sú nýbreytni að ritstjórar Menntamálastofnunar hitta kennara 
reglubundið og fá endurgjöf og ábendingar varðandi námsgögn.  
 
Spurt var um stafrænt námsefni og hvort mælingar lægju fyrir á notkun þess. Einnig hvernig aðgengi 
stofnunarinnar væri að sérfræðingum í rafrænu námsefni óháð greinum. Bent var á mikilvægi 
aðkomu nemenda að þróun námsefnis. Fram kom að sérfræðiþekking á gerð stafræns námsefnis 
þvert á greinar er takmörkuð hér á landi. Mælingar á notkun stafræns efnis eru litlar en stofnunin 
hefur átt í viðræðum við Kópavogsbæ um mat á spjaldtölvuverkefni bæjarins og þar með er greining 
á stafrænu námsefni. Stefna Menntamálastofnunar hefur verið að fara varlega en fylgjast með 
þróuninni, skoða þarfir skóla og þætti sem hafa áhrif á notkun á stafrænu efni. Lýst var yfir ánægju 
með áætlun um útgáfustefnu. Spurt um önnur skólastig en grunnskóla og nefnt að kennarar á 
framhaldsskólastigi eru að hverfa frá því að nota bækur vegna skorts á góðu efni. Fram kom að miklu 
skiptir að fá góða sérfræðinga að námsgagnagerð og virkja grasrótina í skólum og aðila utan ríkisins 
varðandi námsefni. Bent var á mikilvægi þess að virkja fagsamfélag kennara og einnig ætti að skoða 
ráðgjafarhlutverk Menntamálastofnunar um námsgögn. Á framhaldsskólastigi kæmi til greina að nýta 
efni á ensku en bjóða uppá íslenska þýðingu á helstu hugtökum. 
 
Kynnt var ályktun af málþingi KÍ um námsgögn og upplýsingar um framlög í sjóði. Á málþinginu fóru 
fram umræður um aðgengi, fjölbreytileiki og kostnað vegna námsgagna. Ályktun hefur verið send 
m.a. til ráðuneytis og Menntamálastofnunar. Þar kemur fram að fara þarf í greiningu á fyrirliggjandi 
námsgögnum og skoða góðar fyrirmyndir erlendis í útgáfu námsgagna. Telur KÍ mikilvægt að ríkið 
styðji við Menntamálastofnun um að vinna að útgáfu námsgagna fyrir öll skólastig. Óskað var eftir að 
ályktun og gögn KÍ verði höfð til hliðsjónar í stefnumótun um námsgögn. Fulltrúi sveitarfélaga tók 
undir ályktun KÍ um námsgögn. Styður skoðun á að auka fjármagn til námsefnisgerðar. Fram kom að 
mörg sveitarfélög eru að leggja töluvert til námsefnisgerðar þó því sé misjafnt farið milli sveitarfélaga. 
Nefnt var sem dæmi stuðningur Garðabæjar við þróunarstarf og gerð námsgagna í  gegnum 
þróunarsjóð sveitarfélagsins.   
 
3. Verkefni um vellíðan nemenda 
Kolfinna reifaði málið stuttlega en því var svo frestað til næsta fundar.  
 
4. Önnur mál 
Rætt um öflun gagna um menntakerfið. Óskað eftir að Menntamálastofnun tæki saman minnisblað 
um gagnagrunna og vinnslu í þeim.  
Rætt um möguleg viðfangsefni næstu funda ráðgjafarnefndar, s.s. þekkingu og alþjóðleg viðmið, 
starfsþróun kennara, gæðamál og stefnumótun og frelsi í skólamálum. 


